
Ro Ræ rinforza tutto da sta parte,

Che l'âtra era segura da per lê;

Chì o dispoñe i so Turchi, e o ri scomparte

Faççendo sempre intorno ro corrê,

Perchè no segue errô in tro dâ re carte.

Tutt'ommo o fâ vegnî da capp'a pê,

E van questi portando a i ciù gaggiardi

Câçiña, solfo, peixe, sassi, e dardi.

E de macchine, e d'arme empîo bastante

Ra gran muraggia, donde sotta è cian.

Da sta banda in figura d'un Gigante,

Da ra çentura in sciù sta ro Sordan;

De là, tutto venin, ro fiero Argante

Se cianta, e o l'è scoverto da lontan,

E Clorinda fra ri âtri a se ne stava

Sciù ra Torre angolare a fâ ra brava.

Questa l'ha pin de freççe ro Carcasso

Tutte appizzûe, terribili, e tremende;

L'arco a l'ha in man, a fâ ro smarraggiasso,

Zà ra saetta è in corda, e zà a ra stende:

E desirosa d'aguantâ a ro passo,

Ra buscagiña ro nemigo attende,

E a pareiva Diana allora quando

A l'andava saette ammenestrando.

De çâ de là Aladin con avvertenza,

E da sta parte, e da quell'âtra o corre,

Sciù re muragge o fa ra diligenza,

O vè quanto bezœugna, e quanto occorre

Arme azonze, e sordatti: con loquenza,

Con promesse, e regalli o ghe descorre,

E van Donne a ro tempio scaveggæ

In tra pæsta a çercâ ra sanitæ.

Ah Maometto! sconquascia sto Françeise,

Sto bravaccion sì forte, e sì potente!

Ti de questo pelassa, chi t'offeise

Fanne un maxello, estirpa quella gente!

Così dixan, però senz'êsse inteise

Re sò preghere in questo gran frangente;

Che mentre ra çittæ prega, e travaggia,

Gofredo s'avexiña a ra muraggia.

O fa primma avanzà ri fantaçin

Con tutto ro bon’ordine de guerra,

E contra ra muraggia assæ vexin

Corpo doggio o ghe cianta chi ra serra;

Poi drîto o gh'allivella in tri cofin

Barestre, e ordegni, e o l'ærze sciù dra terra

Sotta, donde ri Turchi scarregavan

Saette, e prionæ, che furminavan.

Per sostegnî ri Fantaçin, lì attacco

Stan ri cavalli, e giran sempre intorno.

Dæto pœuscia ro segno dell'attacco

Van ri Françeixi a dâghe ro bon giorno:

E son quæxi vexin de dâ ro sacco,

Che, frosciaoù dra muraggia ro contorno,

Dri Turchi ch'eran sorva a ra defeisa

Ra maggiô parte abbandonò l'impreiza.

